
Аннотация: Мақолада антонимиянинг синонимия ва, хусусан, 

градуонимия билан муносабатлари алоҳида ўрганилган бўлиб, турли гуруҳдаги 

антонимлардан ташкил топган градуонимик занжир(лар)нинг нафақат очиқлиги, 

балки (қатор) аъзоларининг транспозицион, конверсив ва ҳатто темпорал 

табиатга ҳам эгалиги ҳам ўз исботини топган.  

Annotation: The problem of the relationships of antonymy and synonymy, in 

particular graduonymy is studied in the article; not only the issue of openness of the 

gradual row, consisting of various-grouped antonyms, but also transpositional, 

conversive and temporal character of row members is proved.  

 Антонимия ҳодисаси ёки маъно зидлануви тилшунослик тарихида 

семантик муносабатларнинг зарурий бир кўриниши сифатида алоҳида ўринга 

эга. Семантик муносабатлар бобида ҳали ечимини кутаётган чалкашликлар 

мавжуд, чунончи, антонимияга синонимиянинг бир кўриниши деб қараш шулар 

жумласидандир. Ваҳоланки, синонимия ва антонимия ўзаро турли типдаги 

маъновий муносабатларда бўлиб, жаҳон, хусусан, ўзбек тилшунослигида яхши 

ўрганилган. Масалан, антонимиянинг конверсивность, дополнительность 

(қўшимчалик), “имплицитли градация”ли антонимлар каби масалалари тадқиқ 

этилган [3, 485-495]. Шунингдек, даражаланишга бағишланган О.Бозоровнинг 

тадқиқотида антонимиянинг градуонимия билан муносабати ҳақида ҳам қисқа 

маълумот бор [1, 85-86]. “On Antonymy in English” мақоласи муаллифи Ин Сеок 

Йанг антонимларни икки категорияга ажратади [5, 75-100]. Шу асосда биз 

уларни градуонимик қаторни ҳосил қила оладиган, яъни қутблари 

антонимлардан иборат ва ҳар икки сўз антоним ҳисобланганда уларнинг ўзаро 

эмас, алоҳида-алоҳида градуонимик қаторини ҳосил қилиши мумкин бўлган 

антонимларни таҳлил қилишга эътиборимизни қаратамиз. Антонимлар, инглиз 

олимларининг фикрига кўра, даражаланувчи, яъни қиёсий ва орттирма 

даражаларга эга бўла олади, тўлдирувчи ва конверсив жуфтликларда эса даража 

йўқ. Шуларни инобатга олган ҳолда даражаланувчи антонимлар градуонимик 

қаторни ҳосил қилиши мумкин, деган фикр келиб чиқади, яъни single-married 

ўртасида ҳеч қандай оралиқ сўз бўлиши мумкин эмас. Big-small антонимлари 

ўртасида эса normal сўзини қўйиб, шу билан бирга ҳар икки антонимнинг 

коннотативлик асосида даражаланишини кўриш мумкин. Юқорида тилга 

олинган мақоладаги яна бир фикрга нисбатан муносабат билдириш учун инглиз 

тилидаги антонимлар асосида градуонимик муносабатларни кўриб чиқиш 

мақсадга мувофиқ.  

Антонимлар – жуфтлигига берилган саволлар жавобларига кўра ажратилади 

[75]. Антонимларнинг ушбу гуруҳларга ажратилишининг асосий сабаби “How-

Adj - - -” шаклидаги сўроқ гапга бериладиган жавобга боғлиқлигидадир. Қутбий 

ва параллел антонимларга ҳар иккала антонимларни қўллаган ҳолда жавоб 

берилиши мумкин бўлганлиги учун улар neutralizable (нейтраллашувчи) деб 

қабул қилинар экан, бу қуйидаги мисоллар орқали исботланади: (1) a. How old is 

he? How young is he? (2) a. He’s 60 years old/*young. b. He’s 30 years old/*young. 

c. He’s one day old/*young. (3) a. He’s very young/*old. b. He’s as young/*old as she 

is [5, 79]. Ушбу саволларга жавоблардан (2) даги old қатнашган барча жавоблар 

ўринли, young бундан истисно. Демак, old сўзини бу ерда old/young антоним 

жуфтликларининг маркерланмаган (unmarked) аъзоси деб қабул қилиш 

мумкин. Шуни ҳам эътиборга олиш керакки, (3) даги жавобларни давом 

эттирувчи гапларнинг мавжудлиги жавобнинг тўлиқ бўлишини таъминлайди. 

Масалан, “he is two years old/*young”. Муаллиф нейтраллашувчи антонимлар 

жуфтликларининг прагматик асосларини кўриб чиқар экан, old ва young 

антонимларининг ёш шкаласида жуфтликлар ўртасида кескин чегара йўқлигини 

таъкидлайди. У қарилик ёшликдан бошланиб, ёшлик қариликгача давом 

этишини қуйидаги чизмада тасвирлаб кўрсатади (диаграмма In-Seok Yаng. On 

antonomy in English. Language and linguistics. Volume 19, p. 90 дан олинган):  

 

Continuum of age young↔old 

0 Start terminus 0 → → → → → → → → → → → → → → → → → → boundary  

 

Энди антонимиянинг бевосита градуонимия билан алоқадорлиги 

масаласига келадиган бўлсак, градуонимия – синонимия ва антонимияни ўзида 

мужассам этувчи алоҳида тил ҳодисаси сифатида антонимияга ҳам алоқадордир. 

Бинобарин, градуонимик қаторнинг икки қутби, чегараси бора-бора зидлилик 

даражасига етар экан, бу ҳам, қайсидир маънода антонимияга мисолдир. Шу 

билан бирга олим нейтраллашувчи антонимлар деб атаган жуфтликларни таҳлил 

қилар эканмиз, кўп ҳолларда бундай антонимлар градуонимик қаторга эга бўла 

олади, деган хулосага келдик ва ушбу жуфтликлар градуонимик қатор ичида 

жойлашишини қуйида келтирамиз [2, 100]: 

 

Continuum of age young old 

0 newborn → baby → infant → toddler → child → youngster → teenager → 

adult → oldster  

Start terminus  

0 → → → → → → → → → → → → → → → → → → 100 

 

Худди шундай қаторни ўзбек тилида ҳам кузатиш мумкин (1-илова): 

 

нинни ~ чақалоқ ~ гўдак ~ бола ~ болакай ~ ўсмир ~ ўспирин ~ йигит ~ эркак 

~ амаки ~ чол 

 

Бу қатор жинс нафақат ёш, балки жинс (эркак) семаси устуворлиги асосида 

ҳам тузилган бўлиб, унга зид (аёл) занжирни қуйидагича ифодалаш мумкин1: 

  

нинни ~ чақалоқ ~ гўдак ~ бола ~ қизалоқ ~ ўсмир қиз ~ ўспирин қиз ~ қиз ~ 

жувон ~ опа ~ аёл ~ хола ~ кампир ~ момо... 

  

Мазкур қатордаги остига чизилган сўзлар бирликларнинг (ўта) 

нисбийлигини, ўзгарувчан ва конверсив (бир-бирига ўтувчан) характерда 

эканлигини, ҳатто контекстуал-коннотатив бўёқдорлигини (шевага хослик, 

индивидуаллик, хосланганлик, жаргон каби) ҳам намойиш этади. Бу эса, турли 

гуруҳдаги антонимлардан ташкил топган градуонимик занжир(лар)нинг нафақат 

очиқлигини, балки (қатор) аъзоларининг транспозицион, конверсив ва ҳатто 

темпорал табиатга ҳам эгалигини яна бир карра исботлайди.    

